
ТЕМА:           СУВЕНИР КӘРҖИН ҮРҮ.

МАКСАТ:  - гомуми хезмәт күнекмәләре формалаштыруны, хезмәт   

                      тәрбиясе  бирүне  дәвам   итү;

                    - үз хезмәтеңнең тәмен тоя белергә, тормышта файдала-   

                      на белергә    өйрәтү;

                    - эстетик зәвык тәрбияләү;

                    - татар халык һөнәрчелеге белән таныштыру, авылыбыз-  

                      дагы   һөнәрчелек  (кәсепчелек)осталары белән таныш-      

                      тыруны дәвам     итү.
ҖИҺАЗ:       кырыйларына вак кадаклар кадакланган, диаметры 10    

                    см дан зур  булмаган түгәрәк, уртача калынлыктагы   

                    такта; төсле чыбыклар;  технологик карта; хезмәт   

                    дәресләре өчен куркынычсызлык кагыйдәләре язылган  

                    плакат; авылыбыздагы һөнәрчелек  осталарының кул   

                    эшләреннән күргәзмә. 

                                           Дәрес барышы:

1. - Исәнмесез, балалар! Хәерле көн сезгә! Әйдәгез барыбыз бергәләп бер-беребезгә, кунак апа-абыйларга хәерле көн теләп, елмеп исәнләшик  әле. Булдырдыгыз балалар, утырыгыз.

- Дәресебезне башлаганчы, әйдәгез әле, һәр хезмәт дәресендә үтәлергә тиешле кагыйдәләрне искә төшереп алыйк. (Балалар кагыйдәләрне кычкырып укыйлар, укытучы кагыйдәләрне төгәл үтәүнең зарурилыгын тагын бер кат искәртә) .

2. - Ә хәзер, балалар, монда карыйбыз. (Укытучы балаларның игътибарын тактага юнәлтә, анда мондый сүзләр язылган плакат эленгән:

                     “Без - татарлар! Бик күп татарларның,

                       Барын бергә җыйган татарлар.

                       Я, әйтегез, җирдә бездән көчле,

                       Бездән эшчән нинди халык бар?!” )

- Барыбыз да эчтән генә бер тапкыр игътибар белән укып чыгабыз. (Укыйлар). Яле, Фирүзә, безгә бик матур итеп кычкырып укып бир әле. (Укый). Шагыйрь Равил абыегыз Файзуллин бик дөрес әйткән. Татар халкы элек-электән үк үзенең һөнәрчеләре, алтын куллы осталары белән дан тоткан. Егет кешегә җитмеш төрле һөнәр дә аз, дип тикмәгә генә әйтмиләр. Һәр кеше мәктәптә тырышып укып белем алгач, үзе теләгән һөнәрне үзләштерү өчен алга таба да белем ала, үз хезмәтен яратып башкара. Ләкин, тормыш итү өчен ул гына җитми. Кызларыбыз зур үскәч әни булачаклар - алар ашарга пешерә, бәйли, тегә-чигә дә белергә тиешләр, ә малайларыбыз, балта-чүкеч, кадак тота белергә, хуҗалыкта кирәкле әйберләрне үзләре дә ясый белергә  тиешләр.
- Балалар, әйдәгез, менә бу рәсемнәргә карыйк әле. (Рәсемнәр һәм класстагы күргәзмә буенча әңгәмә).
- Бу  рәсемдә сурәтләнгән апа (абый) нишли? Безнең авылда да шундый кәсеп белән шөгыльләнүчеләрне беләсезме? (Җаваплар тыңлана)

- Балалар, Кадрия апагыз үзенең шушындый матур кул эшен безгә бүләк итте, мин аны күргәзмәгә куйдым. (Әңгәмә шул рәвешле дәвам итә). Әлеге апа-абыйларыгыз эштән бушаган чакларында шундый матур, кирәкле әйберләр ясыйлар, кешеләргә бүләк итеп шатлык өләшәләр; халкыбызның борынгыдан килгән һөнәрләрен югалтмыйча, буыннан-буынга тапшырып киләләр.

3.Талдан үрелгән кәрҗин буенча әңгәмә.
- Кемнәрдә шушындый кәрҗиннәр бар? Ул ни өчен файдаланыла? Нинди төрләре бар? Ни өчен талдан үрәләр? Авылыбызда кәрҗин үрү осталары бармы? (Җаваплар тыңлана, анализлана).
4. Физкультминутка.

Кочак-кочак талчыбыклар,

Алып кайтам күлдән мин,

Аннан энем белән бергә

Яшел кәрҗин үрәм  мин.

Сызылуга яңа таң

Мин эш табам яңадан.

Мин эшләргә яратам, яратам.

Такталарны, калайларны,
Кагам, сугам, кырам мин,

Уям, кисәм-оча торган

Кораб ясап куям мин.

Сызылуга яңа таң

Мин эш табам яңадан.

Мин эшләргә яратам, яратам.

Энем белән без бергәләп,
Корабыма утырып,

Йолдызлар алып кайтырбыз,

Кәрҗиннәрне тутырып.

Сызылуга яңа таң

Мин эш табам яңадан.

Мин эшләргә яратам, яратам.

5. Технологик карта буенча эш тәртибен аңлату.

6. Эш башкару.

7. Эшләгән кадәр эшкә анализ.

8. Йомгаклау.

- Балалар, менә бүгенге дәрестә без сезнең белән бик матур кәрҗиннәр үрә башладык. Зуррак үсеп, кулларыбыз күнеккәч, оста куллы абыйларыбыздан өйрәнеп, тал чыбыгыннан чын кәрҗиннәр үрербез. Ә бүген эшли башлаган эшебезне алдагы дәрестә төгәлләп, балалар бакчасындагы кечкенә дусларыбызга бүләк итәрбез. Барыгыз да булдырдыгыз, рәхмәт балалар!

